
Aasiaat 15. februar 2017 

 

 

Inatsisartut suleriaasianni § 37 naapertorlugu Naalakkersuisunut imaattunik apeqqute-

qarpunga: 

 

1. § 37 aqqutigalugu apeqquteqaat 2015-meersumi nr. 210-mi ima ilaatigut 

akissuteqartoqarsimavoq: “Assersuutigalugu Nukissiorfiit illoqarfinni 

annerni ungasianiit kiassernermut nunap assinganik inaarsaapput” 

Suliaq sumummita killippa? Nammassereerpa agguaanneqareerlunilu? 

a. Naammassereerlunilu agguaanneqareersimappat, taava qanoq 

atorneqarpa? 

2. § 37 aqqutigalugu apeqquteqaammi 2017 nr. 035-mi ilaatigut ima 

akissuteqartoqarpoq apeqqut nr. 2-ip ataani: “Nukissiorfiit 

ingerlaavartumik ungasianiit kiassaateqarfinnik inerisaapput, sullitat 

ungasianiit kiassarnermut ilanngunnissaannut kaammartortarlugit, 

kiisalu ikuallaasarfinniit kissamik atorluaanissaq pillugu kommunit 

suleqatigalugit” Taava apeqqut: Inerisaaneq sumut killippa? 

a. 2013-miit ullumikkumut nutaat ungasianiit 

kiassarneqalernissamut qassit attavilersorneqarpat? 

3. Ilulissani, Qasigiannguni, Aasianni, Sisimiuni, Maniitsumi, Nuummi, 

Qaqortumilu nukik pilersinneqartoq atorneqanngitsoortorli 

kiassarnermut atorneqarsinnaagaluartoq qanoq annertugiva? 

(Ungasianit kiassarnermut aammalu innaallagissamit kiassarnermut 

tunngasoq) 

4. Illoqarfinni qulaani pineqartuni ungasianiit imaluunniit innaallagissamit 

kiassarnermut attavilersorneqarsimanngissuseq qanoq annertugiva? 

Illoqarfiup immikkoortua qanoq annertugisoq suli 

attavilersorneqarsimanngila? 

5. Apeqqut 2-mi taamatut ullumikkut suli attavilersorneqarsimanngitsut 

attavilersorneqassagaluarpata taava attavilersuineq tamanna nunatta 

karsiarnut qanoq naleqassagaluarpa? 

6. Taamatut attavilersuineq siunissamut isigaluni imminut 

akilersinnaasutut Naalakkersuisut isumaqarpat? 

7. Taamatut attavilersuineq ukiut qassit qaanngiuppata imminut 

akilersinnaalissagaluarpa? 

(Inatsisartuni ilaasortaq Peter Olsen, Inuit Ataqatigiit) 

 

Tunngavilersuut 

Nukiup pilersinneqartup tamakkiisumik atorneqarsinnaalernissaa pillugu anguniagaqartuar-

tariaqarpugut, suliniuteqartuartariaqarpugullu. Aporfiusinnaasullu tamaasa qulaajarlugillu 

nagguissiortariaqarpagut atorluaalersinnaanissarput aqqutissiukkumallutigu. 

Tamanna ilaatigut siunertariaralugu qanittukkut § 37 aqqutigalugu apeqquteqaateqarpunga 

apeqquteqaatigalugu akineqaqqammerpoq, apeqquteqaatigalugu normulerneqarsimalluni 

imatut: nr.035/2017. 

 

Akissuteqaataasunut qujavunga. Taamattoq apeqqut nr. 6-imut tunngatillugu 

akissutigineqartoq naammaginanngitsut isigaara.  

 

Naatsumik oqaatigalugu akissutaasumi oqariartuutigineqarpoq illoqarfinni qulaani 

pineqartuni taamatut ungasianit aammalu innaallagissamit kiassarneq atorneqartoq. 

 

Tamanna eqqortortaqarpoq, kisianni aamma nalunngilarput illoqarfinni pineqartuni illoqarfiit 

immikoortortaasa ilaannaani taamaallaat tamatut periarfissaqartoqartoq,  illoqarfiillu 

immikoortuisa ilarujussuani ungasianiit innaallagissamiillu kiassarneqarnissamut 

periarfissaqartoqanngitsoq, attavilersuisoqarsimannginnera pissutaalluni. 

 

Akissuteqaat siulleq ersarluppoq, taamaattumik sukumiinerusumik - ersarinnerusumillu 

akissuteqartoqarnissa siunertaralugu matumuuna apeqquteqaammik nassiusseqqippunga. 

 

Illoqarfinni qulaani pineqartuni, ullumikkut taamatut suli attavilersorneqarsimanngissuseq 

qanoq annertuginersoq, attavilersuisoqassappallu qanoq nunatta karsianut qanoq 

naleqassanersoq paaserusuppara. 

 

Taamatut tunngavilersuuteqarlunga matumuuna apeqquteqaatikka ingerlateqqippakka. 

 

Kissaatigaaralu apeqquteqaatima ullut qulit qaanngiutinnagit akineqarnissaa. 

 


